
1.  Am beth mae’r adroddiad yn sôn?  

Mae'r adroddiad hwn yn cynnwys adroddiad perfformiad blynyddol ar Ddiogelu Oedolion yn 
unol â chanllawiau statudol ac mae'n darparu trosolwg o effaith trefniadau ac arferion diogelu 
lleol. 

2.  Beth yw'r rheswm dros lunio’r adroddiad hwn?  

Rhoi trosolwg i'r Aelodau o effaith trefniadau ac arferion Diogelu Lleol ac adolygu’r cynnydd 
a wnaed yn y maes gwaith allweddol hwn dros y deuddeg mis diwethaf.  Cyfeirio at ddata 
sy'n adlewyrchu ffigurau a gyflwynir gan yr Awdurdod Lleol yn flynyddol i Uned Ddata 
Llywodraeth Cymru. 

3.  Beth yw’r Argymhellion? 

Bod yr Aelodau'n derbyn ac yn rhoi sylwadau ar yr adroddiad a chydnabod natur bwysig 
ymagwedd gorfforaethol at ddiogelu oedolion mewn perygl, a chyfrifoldeb y Cyngor i weld hyn 
fel maes blaenoriaeth allweddol ac i’w osod ochr yn ochr â'r ymrwymiad a'r arwyddocâd a 
roddwyd gan Sir Ddinbych i ddiogelu plant mewn perygl. 

4.  Manylion yr Adroddiad 

4.1 Cefndir 

Mae’r Tîm Diogelu bellach wedi’i sefydlu’n llawn ac mae’r model darparu cyfredol yn 
cydymffurfio â’r broses ddiogelu a bennwyd gan Ddeddf Gwasanaethau Cymdeithasol 
a Llesiant (Cymru) 2014. Cyhoeddwyd cyfrol ddiwethaf y canllaw statudol, Cyfrol 6: 
Delio ag Achosion Unigol, yn gynharach eleni gan Lywodraeth Cymru, gan gwblhau'r 
crynodeb o ganllaw statudol yn ymwneud â Rhan 7 o'r Ddeddf. 

4.2 Gwelliannau  

Dros y 12 mis diwethaf mae’r ffocws wedi bod ar wella cysondeb ac ansawdd gwaith 
diogelu.  Mae archwiliadau chwarterol sampl o achosion diogelu dros y flwyddyn wedi 
dangos gwelliant cyson mewn sawl maes o waith e.e. tystiolaeth i ddangos bod 
unigolion yn cael eu diogelu'n gyson o ganlyniad i'r broses hon; bod gweithwyr 
proffesiynol addas ynghlwm wrth y trafodaethau/elfen gwneud penderfyniadau o'r 
broses ddiogelu. Bu gwelliant sylweddol hefyd yn ansawdd cofnodion cyfarfod strategol, 



gyda thystiolaeth o ganlyniadau ffurfiol a chynlluniau gweithredu clir, gydag amserlenni 
wedi'u cytuno arnynt ar gyfer cwblhau.  

4.3  Gweithgarwch Amddiffyn Oedolion yn Sir Ddinbych 2015 - 2018 
 

          Blwyddyn Adroddiadau 
(atgyfeiriadau) a 
dderbyniwyd  

    2015 - 2016 355 

    2016 - 2017 527 

    2017 - 2018 568 

 
4.4  Penawdau o 2017 - 2018 

 Mae nifer o adroddiadau (atgyfeiriadau) yn dangos cynnydd cyson parhaus o 8%, 
fodd bynnag, mae’n ymddangos bod y cynnydd o 48% yn y flwyddyn flaenorol wedi 
cyrraedd lefel ddigyfnewid. 

 Symudwyd 23% o achosion ymlaen i Gyfarfodydd Strategaeth. 

 Tynnwyd neu cwtogwyd ar y risg i 92% o oedolion mewn risg. 

 Esgeulustod (39%) a cham-drin corfforol (31%) oedd y math mwyaf cyffredin o gam-
drin a adroddwyd. Mae hyn yn cyd-fynd â’r duedd genedlaethol fel yr adroddwyd ar 
gyfer 2016 - 17 

 Roedd gweithwyr a gafodd dâl yn fwyaf tebygol o fod yn gyfrifol am gamdriniaeth / 
esgeulustod honedig (69%), gan ddilyn gyda pherthnasau / ffrindiau (12%). Mae 
hyn eto yn unol â thueddiadau cenedlaethol. 

 

Gweler Atodiad 1 am y penawdau diogelu data 2017 – 18  

4.5  Dangosyddion Perfformiad  

 Dim ond un dangosydd perfformiad cenedlaethol sydd yn ymwneud â Diogelu Oedolion 
ar hyn o bryd: nifer yr ymholiadau a gwblhawyd o fewn 7 diwrnod gwaith, ein 
cydymffurfiad ar gyfer y flwyddyn gyntaf hon oedd 67%.  

 Er bod adegau pan gymerir mwy o amser i gwblhau ymholiad e.e. ar gyfer cwblhau 
asesiad capasiti neu aros am gasgliad ymholiad heddlu, mae'n bwysig nodi nad yw hyn 
yn atal camau gweithredu rhag cael eu cymryd ar unwaith yn ôl yr angen, i amddiffyn 
oedolyn mewn perygl. 

4.6  Trefniadau Diogelu rhag Colli Rhyddid (DoLS) – gweithgarwch 2017 - 18 

4.6.1 Bu cynnydd bach yn nifer y ceisiadau a ddaeth i law – 335 o’i gymharu â 314 y llynedd, 
gyda 96 awdurdodiad wedi’i roi (cynnydd o 68 y llynedd). 

4.6.2 Mae cronfa ddata o unigolion sydd wedi’u hamddifadu o’u rhyddid mewn lleoliadau 
cartref (DiDS) wedi’i sefydlu gan y tîm Anableddau Cymhleth, wedi’i blaenoriaethu ar 
sail symudiadau newydd arfaethedig i leoliadau amgen a natur/dwyster y cyfyngiadau 
cynhenid o fewn cynlluniau gofal a chymorth. Mae cynnydd cyson wedi’i wneud wrth 
lwyddo i fynd â’r ceisiadau hyn drwy’r broses llys. 

4.6.3 Fel yr adroddwyd yn yr Adroddiadau Craffu blaenorol, roedd Dyfarniad y Goruchaf Lys 
ar 2014 a chyfraith achos pellach yn sbardun i gynnydd sylweddol mewn gweithgarwch 



DoLS ar draws y DU ac nid yw hyn yn wahanol yn Sir Ddinbych. Mae Comisiwn y 
Gyfraith wedi cynnal adolygiad o’r fframwaith DoLS presennol ar draws Cymru a Lloegr, 
ac ymgynghorwyd ar ystod o ddiwygiadau pwysig yn ystod hydref 2016. Gwrthododd y 
Llywodraeth y diwygiadau cychwynnol a argymhellwyd ond fe dderbyniodd y rhai 
diwygiedig ac fe gawsant eu cyhoeddi mewn papur gwyn ym mis Ebrill 2017.  
 

4.6.4 Yng Ngorffennaf 2018, cyhoeddodd y Llywodraeth Fesur Galluedd Meddyliol 
(Diwygiad), a fydd yn diwygio Trefniadau Diogelu rhag Colli Rhyddid (DoLS) os daw yn 
rhan o’r gyfraith, a'u disodli gyda chynllun o'r enw Trefniadau Diogelu Rhyddid (er nad 
yw’r term yn cael ei ddefnyddio yn y Mesur ei hun). Mae'r Mesur yn pwyso'n drwm ar 
gynigion Comisiwn y Gyfraith i ddiwygio Trefniadau Diogelu Rhag Colli Rhyddid, ond yn 
gyffredinol, nid yn mynd i’r afael â rhai o’r diwygiadau Deddf Galluedd Meddyliol yr 
awgrymwyd gan Gomisiwn y Gyfraith. Felly nid yw diwygiadau arfaethedig o amgylch 
gwneud penderfyniadau â chymorth a lles pennaf yn cael eu cynnwys, er bod yr 
hepgoriad wedi bod yn ddadleuol, a gellir ei herio wrth i’r Mesur fynd drwy’r Senedd. 
Mae’r Mesur newydd hefyd yn ehangu'r cwmpas i drin pobl, a’u hamddifadu o’u rhyddid, 
mewn argyfwng meddygol, heb gael awdurdod ymlaen llaw. Mae’n parhau i fod yn 
aneglur a fydd y Mesur yn dod yn rhan o’r gyfraith, ac yna pryd y caiff ei weithredu. 

4.7 Amcanion allweddol ar gyfer 2018 -19 

 I wella perfformiad yn erbyn dangosydd perfformiad Llywodraeth Cymru a sefydlu 
dulliau cofnodi clir i ddal y rhesymau am ragori ar y terfyn amser 7 diwrnod gwaith. 

 I barhau i weithredu’r gyfrol olaf o ganllaw statudol, Cyf. 6 Delio ag Achosion Unigol, 
yn enwedig y cyswllt gyda gofal integredig a chynlluniau cefnogi. 

 I beilota diwrnodau penodol ar gyfer cyfarfodydd strategaeth er mwyn galluogi a 
chefnogi cynrychiolaeth gryfach ar gyfer sefydliadau partner. 

 I barhau gydag archwiliadau chwarterol o achosion diogelu er mwyn sicrhau 
ansawdd a chysondeb gwaith. 

 Hyrwyddo’r defnydd o eiriolaeth i gefnogi unigolion yn y broses ddiogelu. 
 

5.  Sut mae'r penderfyniad yn cyfrannu at y Blaenoriaethau Corfforaethol? 

Mae’r trefniadau Diogelu Oedolion yn cyfrannu at y Flaenoriaeth Gorfforaethol ar gyfer 
Cymunedau Gwydn, drwy gefnogi oedolion diamddiffyn i barhau i fyw yn ddiogel yn eu 
cymuned. 

6. Faint fydd yn ei gostio a sut fydd yn effeithio ar wasanaethau eraill? 

Mae’r gwasanaeth hwn eisoes yn cael ei gynnwys o fewn cyllidebau presennol.  

7. Beth yw prif gasgliadau’r Asesiad o’r Effaith ar Les? 

Nid oes angen Asesiad o Effaith ar Les gan nad yw’r adroddiad hwn yn gwneud unrhyw 
newid i bolisi. 

8. Pa ymgynghori a wnaed? 
 
Amherthnasol.  
 

  



9.  Datganiad y Prif Swyddog Cyllid  

Nid oedd angen datganiad ganddo ar gyfer yr adroddiad hwn. 

10.  Pa risgiau sydd yna ac oes yna unrhyw beth y gallwn ei wneud i'w lleihau? 

10.1 Trefniadau Diogelu Rhag Colli Rhyddid/DiDS – Mae rheoli swm y gwaith mewn 
perthynas ag unigolion mewn cartref gofal a lleoliad cartref yn parhau i fod yn her. Mae 
systemau yn eu lle i flaenoriaethu’r ceisiadau a ddaw i law ac rydym yn parhau i hyfforddi 
mwy o aseswyr lles pennaf er mwyn cynyddu gallu’r gweithlu i gynnal y gwaith. 

10.2 Costau cynyddol gwaith Trefniadau Diogelu Rhag Colli Rhyddid h.y. asesiadau 
meddygol, Gwasanaeth Eirioli Annibynnol o ran Galluedd Meddyliol, ceisiadau i’r Llys.   
Rydym yn gyfyngedig yn ein gallu i leihau’r costau hyn, fodd bynnag mae rhai 
trafodaethau wedi’u hysgogi gyda darparwr Cynrychiolydd yr Unigolyn Perthnasol 
(RPR) er mwyn cytuno ar safonau a all arwain at rai gostyngiadau mewn cost. 

11.  Pŵer i wneud y Penderfyniad -   

Mae pwerau’r Pwyllgor Archwilio mewn perthynas â’r mater hwn wedi’u pennu yn Adran 
21 o Ddeddf Llywodraeth Leol 2000 ac Adran 7 o Gyfansoddiad y Cyngor. 

 

Swyddog Cyswllt: 

Rheolwr Tîm:  Diogelu  

Ffôn: (01824) 706675 

 


